
Innri-Njarðvík 17. júli 2023 

 

Til þess er málið varðar 

 

Ég undirritaður sæki hér með um leyfi fyrir uppsetningu á skiltum á gamla hafnarsvæðinu í 

Stöðvarfirði. Um er að ræða upplýsingaskilti sem hugmyndin er að setja upp á grjótgarðinum sem 

liggur niður með gömlu höfninni utan við Sköpunarmiðstöðina - á þeim hluta sem næst er 

bryggjunni. Viðfangsefnið mun verða “Stöðfirskir bátar og skip” og er það hugsað sem röð skilta 

á grjótgarðinum þar sem eitt skilti verður helgað umfjöllun um hvern bát eða skip. Verkefnið er 

hluti af átaksverkefninu “Sterkur Stöðvarfjörður” og hefur fengið úthlutað styrk fyrir fyrsta áfanga, 

sem er vinnsla og uppsetning á einu prufuskilti, en það verður jafnframt yfirlitsskilti fyrir verkefnið. 

Val á fleytunum verður miðað við dekkbáta og skip en miðað við fyrstu athugun er áætlaður fjöldi 

þeirra í útgerðarsögu staðarins á 20. öld nálægt tveimur tugum.  
 

 Þegar verkinu verður lokið er takmarkið að komin verði upp á gamla hafnarsvæðinu varanleg 

yfirlitssýning á þeim skipakosti Stöðfirðinga sem lagði grunn að þeim uppgangi og uppbyggingu 

sem átti sér stað á seinni hluta síðustu aldar og var einnig stærsti mótunartími staðarins. Slík 

sýning mun án efa vekja áhuga gesta og vera jákvætt aðdráttarafl fyrir svæðið, til viðbótar við þá 

starfsemi sem hugmyndir eru um að byggja upp við höfnina. Má þar nefna, til viðbótar við 

Sköpunarmiðstöðina, kaffihús og sjóböð en svo eru eflaust í farvatni eða eiga eftir að koma í ljós, 

fleiri hugmyndir að starfsemi á þessu svæði. Þessi sýning gæti svo orðið vísir að heildstæðri 

skiltaröð þar sem fleiri þáttum úr sögu Stöðvarfjarðar yrði gerð skil með skiltum sem þekja myndu 

allan grjótvarnargarðinn - þ.e. ef áhugi á slíku kviknaði hjá Stöðfirðingum og sveitarfélaginu. 
 

 Svo ég geri aðeins grein fyrir sjálfum mér, þá er ég fæddur og uppalinn á Stöðvarfirði, sonur 

Solveigar Sigurjónsdóttur og Friðriks Sólmundssonar, en fjölskylda mín kom á sínum tíma að 

uppbyggingu og rekstri Varðarútgerðarinnar, sem m.a. gerði út Heimi SU-100 og byggði salthúsið, 

svo eitthvað sé nefnt. Mér er málið því skylt en einnig er Sigurjón bróðir minn með mér í verkefninu 

en hann hefur í gegnum árin viðað að sér myndum og ýmsum fróðleik um skip og báta. Ég er 

kennari að mennt en hef einnig unnið nokkuð við margmiðlun og textavinnslu í gegnum árin - hef 

síðustu 2 ár sinnt verkefnastjórn hjá Keili, miðstöð vísinda, fræða og atvinnulífs, og gegni þar 

starfi vefstjóra. 
 

 Þar sem verkefni sem þetta er kostnaðarsamt og styrkir til verkefnisins muni líklega ekki ná 

þar upp í nema að hluta, óska ég eftir að sveitarfélagið gefi eftir þann kostnað sem fylgja mun 

umræddri leyfisveitingu. Einnig óska ég eftir að jafnhliða þessu mati verði skoðað hvernig 

sveitarfélagið getur komið að því bæta aðgengi að garðinum, t.d. með lagfæringu stéttar fyrir 

framan skiltin, en ég geri mér að sjálfsögðu grein fyrir að allt slíkt mun verða að taka mið af öðrum 

verkefnum sem farið verður í við höfnina.  

